
2019-cu ilin oktyabrı
Doğrudur, son illərin hər ayında 

Azərbaycanın beynəlxalq uğurları 
çox olur. 2019-cu ilin oktyabrı isə bu 
baxımdan rekord göstəricilərlə yadda 
qalır. Heç kəs unutmayıb, Azərbaycan 
Respublikasının Prezidenti İlham 
Əliyev oktyabrın 3-də Rusiya Fede-
rasiyasının Soçi şəhərində “Valday” 
Beynəlxalq Diskussiya Klubunun 
XVI illik iclasının plenar sessiyasın-
da çıxışında Ermənistan baş nazi-
rinin məhz Azərbaycan ərazisində 
səsləndirdiyi cəfəng bəyanata 
qəti şəkildə: “Dağlıq Qarabağ 
Azərbaycandır!”, – deyərək, konkret 
cavab vermiş və düşməni növbəti 
dəfə ifşa etmişdir.

Dövlət başçısı həmin tədbirdən 
bir həftə sonra – oktyabrın 11-də 
Türkmənistanın paytaxtı Aşqabad 
şəhərində MDB Dövlət Başçıları Şu-
rasının məhdud tərkibdə keçirilən ic-
lasında Ermənistanın dövlət siyasətini 
faşizmi dəstəkləməkdə ittiham etmiş 
və həmin ittihamını konkret tarixi 
sənədlər və faktlarla əsaslandırmışdır.

Oktyabrın 14-15-i də Azərbaycan 
üçün olduqca uğurlu tarix kimi yad-
daşlara yazılmışdır. Həmin gün Bakı-
da Türkdilli Dövlətlərin Əməkdaşlıq 
Şurasının VII Zirvə Görüşü keçirilir-
di. On il əvvəl Azərbaycanın qədim 
Naxçıvan şəhərində təməli qoyulmuş 
həmin təşkilatın Bakı sammiti quruma 
Özbəkistanın da tamhüquqlu üzv kimi 
qəbul edilməsi, Türkmənistanın bu 
istiqamətdə konkret addımlar atması 
və Macarıstanın TDƏŞ Zirvəsində 
ən ali səviyyədə təmsil olunması ilə 
yadda qaldı. 

Ayın başqa bir uğuruna isə 
oktyabrın 25-də imza atdıq. Həmin 
gün Bakıda Qoşulmama Hərəkatına 
üzv ölkələrin dövlət və hökumət 
başçılarının XVIII Zirvə Görü-
şü işə başladı. Bu tədbir müasir 
Azərbaycan tarixinə 120 ölkənin bir 
sənədlə Ermənistanı işğalçı dövlət 
elan etməsi ilə düşdü. “Bandunq 
prinsiplərini rəhbər tutmaqla müasir 
dünyanın çağırışlarına birgə və adek-
vat cavab verilməsini təmin etmək” 
mövzusunda keçirilən XVIII Zirvə 
Görüşündə 60-a yaxın ölkənin dövlət 
və hökumət başçıları, həmçinin 

beynəlxalq təşkilatların rəhbərləri 
iştirak edirdilər. Ümumilikdə, zirvə 
görüşünə 160-a yaxın ölkənin və 
beynəlxalq təşkilatın nümayəndələri 
qatılmışdılar və hamı Azərbaycanın 
ərazi bütövlüyünü tanıdığını öz 
imzası ilə təsdiq etdi.

Elə həmin gün...
Oktyabrın 25-də ABŞ-ın 

paytaxtı Vaşinqtonda Beynəlxalq 
Astronavtika Federasiyasının 
Baş Assam bleyasında keçirilmiş 
seçkilərdə Bakı şəhəri 2022-ci ildə 
keçiriləcək Beynəlxalq Astronav-
tika Konqresinə evsahibliyi etmək 
hüququnu qazandı. Bu uğurlu nəticə 
ilə bağlı, Beynəlxalq Astronavtika 
Federasiyasının icraçı direktoru 
Kristian Faythinger Azərbaycan 
mətbuatına verdiyi müsahibədə 
qeyd etdi ki, Beynəlxalq Astronavti-
ka Konqresinə 2022-ci ildə evsahib-
liyi etmək üçün namizədlər arasında 
çox güclü rəqabət var idi. Prosesin 
əvvəlində beş namizəd var idi, 
sonda isə dörd güclü iddiaçı qaldı: 
“Bakıdan başqa Sinqapur, Rio-
de-Janeyro, Nyu- Dehli şəhərləri 

namizəd qismində çıxış edirdi. Bü-
tün təkliflər cəlbedici idi. Buna görə 
konqresin Bakıda keçirilməsi üçün 
qəbul etdiyimiz qərar, həqiqətən 
də, çətin oldu. Qeyd etmək istərdim 
ki, Bakıda konqresin keçirilməsinə 
dair təklif materiallarının hazır-
lanması, təklifin təşviq olunması 
baxımından Azərbaycan komandası 
təqdirəlayiqdir. 2022-ci ildə Bakıda 
keçiriləcək Beynəlxalq Astronav-
tika Konqresinin böyük uğurla 
nəticələnməsi üçün Azərbaycan 
komandası ilə işləməyi səbirsizliklə 
gözləyirik”.

Azərbaycan 
Prezidentinin təbriki

Vaşinqtondan gələn şad xəbərdən 
bir neçə gün sonra xalqımız bu 
məzmunlu daha bir xəbərin sevin-
cini yaşadı. Azərbaycan Respub-
likasının Prezidenti İlham Əliyev 
“Azərkosmos” Açıq Səhmdar 
Cəmiyyətinin sədri Rəşad Nəbiyevi 
Vaşinqton şəhərində Beynəlxalq 
Astronavtika Federasiyasının 
Baş Assambleyasında keçirilmiş 
seçkilərdə Bakı şəhərinin 2022-ci ildə 
Beynəlxalq Astronavtika Konqresinə 
evsahibliyi etmək hüququ qazanma-
sı ilə əlaqədar qəbul etdi. Bu uğur 
münasibətilə “Azərkosmos”un kollek-
tivini təbrik edən dövlət başçımız 
bildirdi ki, konqresin Azərbaycanda 
keçirilməsi haqqında qərarın 
dəstəklənməsi, əlbəttə ki, ölkəmizin 
siyasi nüfuzunun təzahürüdür, 
Azərbaycana olan inamın nəticəsidir: 
“Yadımdadır, bu ilin iyul ayında 
Beynəlxalq Astronavtika Federasiya-
sının prezidenti Azərbaycanda səfərdə 
idi. Mən onu qəbul etmişdim və ona 

öz niyyətimizi bildirmişdim ki, biz 
çox istəyirik, növbəti konqres Bakıda 
keçirilsin. Çünki biz hesab edirik ki, 
bu, ədalətli olar. Çünki Azərbaycanda 
son illər ərzində müasir texnologi-
yalar, kosmik sənaye sahələrində 
əldə edilmiş uğurlar, doğrudan da, 
çox təsirlidir. Gənc müstəqil ölkə 
üçün qısa müddət ərzində belə 
nailiyyətlərin əldə edilməsi böyük 
hadisədir. İndi bizim 3 peykimiz var 
və Azərbaycanda kosmik sənaye 
inkişaf edir. Azərbaycan dünyanın 
kosmik klubunun məhdud sayda olan 
üzvlərindən biridir”.

Dövlət başçımız ölkə 

ictimaiyyətinin diqqətini başqa bir 
məsələyə də cəlb etmək istədiyini 
bildirdi. O da budur ki, 1973-cü ildə 
Sovet İttifaqı dönəmində Beynəlxalq 
Astronavtika Konqresi Sovet İttifa-
qında keçirilmişdir. Cəmi bir dəfə, o 
da Bakı şəhərində. O vaxt ulu öndər 
Heydər Əliyev Azərbaycanın rəhbəri 
kimi böyük səylər göstərmişdir ki, 
Sovet İttifaqında bu konqres məhz 
Bakıda keçirilsin. Hesab edirəm ki, 
2022-ci ildə – təxminən 50 ildən 
sonra müstəqil Azərbaycanda bu 
konqresin keçirilməsi böyük rəmzi 
məna daşıyır.

1973-cü ilin mətbuatı 
yazırdı ki...

“Kommunist” qəzetinin 13 
oktyabr 1973-cü il tarixli nömrəsinin 
birinci səhifəsində “Azərinform”un 
“Kosmik elmin üfüqləri” adlı geniş 
materialı verilmişdir. Məqalədə Bakı 
ictimaiyyətinin görkəmli sovet və xa-
rici ölkələrin alimləri ilə görüşündən 
söz açılırdı. Qeyd edilirdi ki, Ba-
kıda keçirilən XXIV Beynəlxalq 

Astronavtika Konqresi ictimaiyyət 
tərəfindən böyük maraqla qarşılanır. 
Bu da tamamilə qanunauyğun bir 
haldır: konqresdə elm və texnika-
nın tərəqqisi,  bütün bəşəriyyətin 
gələcəyi üçün böyük əhəmiyyəti olan 
problemlər müzakirə edilir.

 “Bakinski raboçi” qəzeti 
müxbirinin “Bakıda Beynəlxalq 
Astronavtika Konqresinin açılışı 
ərəfəsində” adlı məqaləsində qeyd 
edilirdi ki, əgər 1963-cü il tarixə Ay 
üzərində beynəlxalq laboratoriyanın 
yaradılması ilə düşmüşdüsə, yetmi-
şinci illər Bakı Konqresindən əvvəlki 
tədbirlərdə də “Marsda beynəlxalq 

laboratoriya”nın yaradılması ilə 
yadda qalacaq. Həmin qəzetin verdiyi 
“Yer planeti: kosmosdan görünüş”, 
“Gələcəyin kosmik nəqliyyatı”, 
“Kosmos və elmi-texniki tərəqqi”, 
“Kosmos elminin üfüqləri”, “İnsan 
və ətraf mühit: kosmosdan aparı-
lan tədqiqat” və digər yazılarda da 
Beynəlxalq Astronavtika Konqresinin 
materiallarından və əhəmiyyətindən 
söz açılırdı.

Heydər Əliyevə 
minnətdarlıq

Bakıda keçirilmiş konqresdən bir 
həftə sonra – 1973-cü il oktyabrın 20-
də Beynəlxalq Astronavtika Federa-
siyasının prezidenti, professor Luici 
Napolitana (Neapol) Azərbaycan 
Kommunist Partiyası Mərkəzi 
Komitəsinin birinci katibinə ünvanla-
dığı məktubda yazırdı: 

“Hörmətli cənab Əliyev! Mən 
istəyirəm ki, XXIV Beynəlxalq 
Astronavtika Konqresinin iştirakçı-
larına Azərbaycan tərəfindən yaradıl-
mış şərait və qonaqpərvərliyə görə 

Beynəlxalq Astronavtika Federasiyası 
adından minnətdarlığımı çatdırım.

Eyni zamanda, sizə əla 
təşkilatçılıq işlərinə, konqres işti-
rakçılarının normal işləməsi üçün 
lazımi şəraitin yaradılmasına, eləcə 
də respublikanın yerli əhalisi ilə 
etdiyimiz əməkdaşlığa görə dərin 
minnətdarlığımı çatdırmaq istərdim... 

Bu konqres həm elmi əhəmiyyəti, 
həm də təşkilatçılıq baxımından 
böyük nailiyyət kimi qəbul edildi. 
İştirakçıların sayı baxımından isə bu 
konqres Beynəlxalq Astronavtika Fe-
derasiyasının əvvəlki konqreslərində 
qazanılmış rekordların hamısını 
geridə qoydu... 

Sonda icazə verin həm federasiya 
adından, həm də şəxsən, öz adımdan 
dərin təşəkkürlərimi təkrar edim”. 

“Azərkosmos” ASC-nin 
sədri uğurların səbəbləri 

haqqında 
Dövlət başçımızın yuxarıda 

xatırlatdığımız fikirlərinə cavab 
verən “Azərkosmos” Açıq Səhmdar 
Cəmiyyətinin sədri Rəşad Nəbiyev 
Vaşinqtonda qazandığımız uğurun 
səbəbləri barədə danışarkən qeyd 
etdi ki, konqresin Bakıda keçirilməsi 
ilə bağlı verilmiş qərar, təbii ki, ilk 
növbədə ölkəmizdə mövcud olan 
siyasi və iqtisadi sabitliklə bağlıdır. 
Digər tərəfdən, ölkəmizdə yara-
dılmış infrastrukturun xüsusi rolu, 
önəmi olmuşdur. Bizdə beynəlxalq 

tədbirlərin keçirilməsi üçün kifayət 
qədər yaxşı infrastruktur var-
dır: “Digər bir məqam isə, cənab 
Prezident, ölkəmizdə bu səpkidə 
tədbirlərin keçirilməsi ənənəsinin 
mövcudluğudur. Bunların hamısından 
da ən vacibi, cənab Prezident, Sizin 
şəxsən Azərbaycan insanına və onun 
inkişafına verdiyiniz önəmdir. Çünki 
kosmik sənayenin özünü uğurlu edən 
əsas meyarlardan biri insan amilidir. 
Son illərdə Azərbaycanda təhsilə 
göstərilən diqqət və qayğı nəticəsində 
bu gün ölkəmizdə kifayət qədər ba-
carıqlı, texniki bilikləri və vərdişləri 
olan yeni bir nəsil formalaşmaqda-
dır. Ən önəmli məsələ isə odur ki, 
onlar öz Vətənini, xalqını sevən bir 
nəsildir” .

Seçki prosesinə gəldikdə isə ASC 
sədri qeyd etdi ki, dövlət başçısının 
tapşırığı ilə “Azərkosmos”la yanaşı, 
ölkəmizdə aidiyyəti qurumların hər 
biri koordinasiyalı şəkildə öz səylərini 
bir araya qoyaraq bu nəticəni əldə 
edə bilmişlər: “Altmış səkkiz ölkədən 
398 üzvü birləşdirən bu federasiya 
dünyada texniki sahədə mövcud 
olan ən böyük qurumlardan biridir. 
Bu, istər iştirakçılarının sayı baxı-
mından, istərsə də burada müzakirə 
olunan məsələlərin vacibliyinə görə 
ən mötəbər tədbirlərdən biridir. 
Rəqiblərimiz, Siz vurğuladığınız 
kimi, Sinqapur, Rio-de-Janeyro və 
Nyu–Dehli idi. Əgər biz Hindistana 
baxmış olsaq, onlar dünyanın ən apa-
rıcı kosmik ölkələrindəın biridir. Bra-
ziliyanın timsalında astronavtikaya 
baxmış olsaq, onlar dünyada sərnişin 
təyyarələri istehsal edən və ən öndə 
gedən üç ölkədən biridir. Sinqapur isə 
istər coğrafi mövqeyinə, istərsə də bu 
səpkidə tədbirlərin keçirilməsinə görə 
dünyanın lider ölkələrindən biridir”.

Bütün bunları yada salmaqla ya-
naşı, cənab Prezidentin dilə gətirdiyi 
əminliyi vurğulamaq da vacibdir: 
“Genişmiqyaslı beynəlxalq tədbirlərin 
keçirilməsi istiqamətində son illər 
ərzində əldə edilmiş təcrübə bizə 
imkan verəcək ki, konqres ən yüksək 
səviyyədə keçirilsin”.

İttifaq MİRZƏBƏYLİ,  
“Xalq qəzeti”

 �  Prezident İlham Əliyevin uğurla davam etdirdiyi müdrik və 
uzaqgörən milli inkişaf strategiyası, reallaşdırılan genişmiqyaslı islahatlar bu 
gün Azərbaycanın qüdrətli iqtisadiyyata və orduya, dünya birliyində mötəbər 
mövqeyə sahib olmaqla yanaşı, eyni zamanda, güclü sosial siyasətə malik 
bir ölkəyə çevrilməsinə səbəb olub. Bu uğurlu siyasətdə, xüsusilə ölkəmizdə 
sosial siyasətin ildən-ilə güclənməsində, həssas qruplara, o cümlədən əlilliyi 
olan şəxslərə, sağlamlıq imkanları məhdud uşaqlara, aztəminatlı ailələrə, 
valideyn himayəsindən məhrum gənclərə diqqət və qayğının artırılmasında, 
ümumən, sosial müdafiə sisteminin sosial ədalət prinsipləri üzərində 
köklənməsində, dövlət başçısının çox geniş miqyası əhatə edən ardıcıl 
xidmətləri, yüksək humanizmi ehtiva edən layihə və təşəbbüsləri mühüm rol 
oynayır.

 Ölkədə aparılan islahatlar, reallaşdırılan 
proqramlar, həyata keçirilən layihələr, cari 
ildə icra edilən iki sosial paket öz dəyərini 
təkcə minimum əməkhaqqının, minimum 
pensiyanın, ümumiyyətlə, əməkhaqlarının 
artırılmasında göstərmir. Vətəndaşı məmnun 
edən həm də ölkə rəhbərinin onların qayğı-
sına qalması, həssas qruplara münasibətdə 
diqqətli olması, məcburi köçkünlərin, 
əlillərin, aztəminatlı ailələrin rifahının 
yüksəlməsi naminə gördüyü önəmli işlərdir. 
Aparılan işlərə nəzər salsaq, onun əhatə 
dairəsinin genişliyinə bir daha əmin olarıq.

 Uşaqların reabilitasiyası
 Görülən işlərdə Birinci vitse-prezident 

Mehriban xanım Əliyevanın dəstəyini dan-
maq olmaz. Məhz Heydər Əliyev Fondunun 
dəstəyi nəticəsində yaradılan Xüsusi Qayğıya 
Ehtiyacı olan Uşaqların Dövlət Reabilitasiya 
Müəssisəsi ölkəmizdə sağlamlıq imkanları 
məhdud uşaqlar üçün tibbi-sosial reabilitasiya 
imkanlarının artırılmasına, bu sahədə yüksək 
standartlara uyğun infrastrukturun formalaş-
dırılmasına mühüm töhfə olub. Müəssisədə 
uşaqlara dünya praktikasında özünü doğ-
rultmuş qum terapiyası, habelə artterapiya 
üsullarından, müalicəvi vannalardan və s. 
istifadə şəraitində 15 növdən çox reabilitasiya 
xidmətləri göstərilir. Müəssisənin fəaliyyətə 
başladığı 2015-ci ilin oktyabr ayından bu 
vaxta qədər burada 1874 uşağa reabilitasiya 
xidmətləri göstərilib. Cari ilin ötən dövründə 
300-dən çox uşaq reabilitasiya xidmətləri ilə 
təmin edilib. Onlardan 200 nəfərdən çoxu 
uşaq serebral iflici olanlar, qalanları autizm və 
daun sindromlu, digər diaqnozlu uşaqlardır.

 Hazırda 8 minədək uşaq stasionar və ya-
rımstasionar şəraitdə sosial xidmətlərlə təmin 
olunur. Onların sırasına sağlamlıq imkanları 
məhdud, daun və autizm sindromlu, baxımsız 
və sosial təhlükəli vəziyyətdə olan, həmçinin 
eşitmə və nitq qabiliyyəti olmayan və b. 
kateqoriyalara aid uşaqlar daxildir. Uşaqlar-
dan 350 nəfərə yaxını Dövlət Sosial Müdafiə 

Fondunun (DSMF) 1 və 2 saylı sağlamlıq 
imkanları məhdud uşaqlar üçün sosial xidmət 
müəssisələrində daimi dövlət təminatında ya-
şayır. Heydər Əliyev Fondunun dəstəyi ilə hər 
iki müəssisədə ən müasir tələblərə uyğun ya-
şayış və reabilitasiya şəraiti yaradılıb. Digər 
uşaqlar isə DSMF-nin nəzdindəki Həssas 
əhali qruplarından olan şəxslər üçün Sığına-
caq və Sosial Reabilitasiya Müəssisəsində, 
habelə nazirliyin sifarişi ilə icra olunan sosial 
xidmət layihələri çərçivəsində reabilitasiya 
yönümlü sosial xidmətlərlə təmin olunurlar.

Bundan başqa, ölkədə icma əsaslı rea-
bilitasiya müəssisələrinin, surdoloji xidmət, 
habelə daun və autizm sindromlu uşaqlar 
üçün psixoloji yardım və s. mərkəzlərin 
şəbəkəsi xeyli genişləndirilib. Bu da müva-
fiq kateqoriyalardan olan uşaqların ehti-
yac duyduqları sosial xidmətlərlə təminat 
səviyyəsinin də artmasına imkan verib.

Günərzi qayğı müəssisələri
 Əmək və Əhalinin Sosial Müdafiəsi 

Nazirliyinin sosial sifarişi ilə ölkənin bir 
çox bölgələrində və paytaxtda Uşaq günərzi 
qayğı mərkəzləri yaradılıb. Bu mərkəzlərdə 
aztəminatlı, tək valideynli, ünvanlı sosial 
yardım alan, şəhid ailələrindən olan uşaqlara 
gündəlik inkişaf xidmətlərinin göstərilməsi, 
psixoloji dəstəyin və məsləhətlərin 
verilməsi, hüquqi müvəkkilliyin təmin 
edilməsi, onların maraq və qabiliyyətləri 

nəzərə alınaraq müxtəlif dərnəklər vasitəsilə 
özünəxidmət bacarıqlarının artırılması, 
təxəyyülün inkişaf etdirilməsi və digər 
tədbirlər həyata keçirilir. Eyni zamanda, 
uşaqların mərkəzə gətirilib–aparılması 
məqsədi ilə nəqliyyat da ayrılıb.

 Belə mərkəzlərdə gündə 3 dəfə 
yeməklə və yataqla təmin edilən uşaqlar 
üçün müxtəlif əyləncəli və maarifləndirici 
tədbirlər keçirilir, ekskursiyalar təşkil 
edilir. Layihə çərçivəsində valideynlərlə hər 
həftə görüşlər keçirilməklə, onlara hüquqi 
xidmətlər, qarşılaşdıqları çətinliklərin aradan 

qaldırılmasında kömək göstərilir. Eyni 
zamanda, günərzi qayğı mərkəzlərində uşaq-
ların bu və ya digər istiqamətdə bacarıqlarının 
inkişafı üçün işlər aparılır.

Həssas qrupların işlə təminatı 
diqqət mərkəzindədir

 Cari ilin ötən dövründə Dövlət 
Məşğulluq Xidməti tərəfindən 1716 nəfər 
əlilliyi olan şəxs müxtəlif idarə, müəssisə və 
təşkilatlarda münasib işlərlə təmin olu-
nub. Onların hər biri ilə əmək müqaviləsi 
bağlanaraq, elektron sistemdə qeydiy-
yatdan keçirilməklə rəsmiləşdirilib. Eyni 
zamanda, əlilliyi olanların kiçik sahibkar-
lığa çıxışına şərait yaradılması üçün onlar 
ozünüməşğulluq proqramına cəlb ediliblər. 
Bu ilin ötən dövründə xidməti tərəfindən 
artıq 1000-dək əlilliyi olan şəxs həmin proq-
rama cəlb edilib və proqram çərçivəsində 
müvafiq təlimlərə qoşulub. Əlillərin 
məşğulluq imkanlarının artırılmasında 
onların peşə hazırlığının təşkili də mühüm 
rola malikdir. Cari ildə 205 nəfər üçün peşə 
hazırlığı kursları təşkil edilib.

 Dövlət Məşğulluq Xidməti tərəfindən 
məşğulluq mərkəzlərinə gəlmək imkanı 
olmayan vətəndaşlar üçün səyyar xidmət 
göstərilir. Artıq 6 rayonda səyyar xidmət 
həyata keçirilib. Belə ki, Bakının Nəsimi, 
Binəqədi, Sabunçu, Suraxanı, Xəzər və Pi-
rallahı rayonlarında məşğulluq mərkəzlərinə 

gəlmək imkanı olmayan vətəndaşlara 
özünüməşğulluq proqramı və digər aktiv 
məşğulluq tədbirləri barədə məlumat verilib, 
layihələrə qoşulmaq istəyənlərin qeydiy-
yatı aparılıb. Həmçinin Dövlət Məşğulluq 
Xidməti cari ilin ötən dövrü ərzində 45 
rayonda əmək yarmarkası təşkil edib. Bu 
yarmarkalarda 2634 nəfər işsiz və işaxtaran 
vətəndaşa münasib iş yerlərinə göndəriş 
verilib. Ümumilikdə, yarmarkalarda 1051 
müəssisədən 12 830 vakant iş yeri təqdim 
edilib. 

Özünüməşğulluğun 
əhatə dairəsi genişlənir

 İcra olunan özünüməşğulluq proqra-
mının əhatə dairəsi 2017-ci ilə nisbətən 
2018-ci ildə 6,5 dəfə genişləndirilib. 7267 
nəfər özünüməşğulluğa cəlb edilib. 2019-
cu ildə isə özünüməşğulluq proqramına 10 
min ailənin cəlb edilməsi nəzərdə tutulub. 
Xidmət tərəfindən cari ilin ötən dövrü 
ərzində 5561 nəfər işaxtaran və işsiz şəxs bu 
layihəyə cəlb edilib. Layihə iştirakçıların-
dan 1345 nəfəri qadın, 1346 nəfəri əlilliyi 
olan şəxs, 1070 nəfəri məcburi köçkün, 
348 nəfəri isə ünvanlı sosial yardımı alan 
vətəndaşlardır. Qeyd edək ki, proqrama 
cəlb edilən şəxslərdən 4124 nəfəri artıq 
təlim kursunu müvəffəqiyyətlə başa vurub. 
Təlimlərdə iştirakçılar biznes fəaliyyətinin 
təşkili ilə əlaqədar zəruri bilik və bacarıqlara 
yiyələnirlər. Proqrama cəlb edilənlərin 16,4 
faizi Bakı və Sumqayıtın, 83,6 faizi digər 
şəhər və rayonların payına düşür. Proqram 
iştirakçılarının 47 faizə qədərini sosial 
müdafiəyə xüsusi ehtiyacı olan həssas əhali 
qruplarına aid şəxslər təşkil edir. 

 Qeyd edək ki, həmçinin aktiv 
məşğulluq tədbirləri bütün istiqamətlərdə 
davam etdirilməklə, onların miqyası da 
genişləndiriləcək. Cari ildə plan 100 min 
nəfərin işlə təminatıdırsa, gələn il bu rəqəm 
130 minə çatdırılacaq. 

Bərpa mərkəzi səyyar formada da 
xidmət göstərir

 Cari ilin sentyabr ayında Protez Orto-
pedik Bərpa Mərkəzi tərəfindən Siyəzən, 
Şabran, Xaçmaz, Quba və Qusar rayonlarında 
əlilliyi olan vətəndaşlara səyyar protez-or-
topedik xidmətlər göstərilib. Qeyd olunan 
rayonlarda 54 əlilliyi olan şəxs reabilitasiya 
vasitələri ilə təmin edilib. Həmin vətəndaşlara 
1 ədəd yuxarı ətraf protezi, 2 cüt ortopedik 
ayaqqabı, 1 ədəd bandaj, 3 əlil arabası, 26 cüt 
dirsəkaltı, 20 cüt qoltuqaltı ağac, 46 ədəd əsa, 
116 ədəd güdül üçün corab, 28 ədəd dizlik, 
3 ədəd yara əleyhinə döşəkcə, 86 ədəd rezin 
ucluq verilib. Qeyd edək ki, Protez Ortopedik 
Bərpa Mərkəzi tərəfindən növbəti mərhələdə 
cənub bölgəsində yaşayan əlilliyi olan 
şəxslərə səyyar formada protez-ortopedik 
xidmətlərin göstərilməsi planlaşdırılır.

 Ümumiyyətlə, cari ilin 9 ayı ərzində 
bərpa mərkəzi 6350 əlilliyi olan şəxsə protez-
ortopedik bərpa xidmətləri göstərib. Onlardan 
750 nəfəri ölkəmizin ərazi bütövlüyünün, 
müstəqilliyinin və Konstitusiya quruluşunun 
müdafiəsi ilə əlaqədar əlilliyi olanlardır. Qeyd 
olunan dövrdə mərkəz tərəfindən əlilliyi 
olan şəxslərə 809 əlil arabası, 873 aşağı və 
yuxarı ətraf, habelə döş protezi, 970 aşağı və 
yuxarı ətraf ortezi, 4417 müxtəlif reabilitasi-
ya vasitəsi, bel və boyun nahiyəsi üçün 429 
korset, 530 cüt protez ayaqqabı, 2728 cüt 
ortopedik ayaqqabı, 516 dördayaqlı dayaq 
vasitəsi verilib. Əlilliyi olanlar, həmçinin 
1911 qoltuqaltı və dirsəkaltı ağac, 956 ədəd 
əsa və s. reabilitasiya vasitələri ilə təmin 
ediliblər.

Peşə reabilitasiya mərkəzləri 
gənclərə qapı açır

 Dövlət Sosial Müdafiə Fondunun 1 saylı 
Sağlamlıq İmkanları Məhdud Gənclərin 
Peşə Reabilitasiya Mərkəzinə ötən dövrdə 
1720 gənc (o cümlədən, cari ilin 9 ayında 
123 gənc) qəbul olunub. Müəssisə sağlamlıq 

imkanları məhdud gənclərin sosial və peşə 
reabilitasiyasının təmin olunması, onların 
əmək bazarına inteqrasiyasının asanlaşdırıl-
ması məqsədi ilə fəaliyyət göstərir. Burada 
gənclərin kompüter istifadəçisi, dərzilik, 
bərbərlik, ağac üzərində oyma, toxuculuq, 
rəssamlıq, xalçaçılıq, aşbaz köməkçisi, mon-
tajçı-operator və s. üzrə peşə hazırlığı təmin 
edilir.

Peşə təlimində olduqları müddətdə 
gənclərin burada dövlət hesabına yataqxa-
na, yemək, tibbi-fizioterapevtik xidmət və 
s. ilə təminatı da həyata keçirilir. Kursları 
bitirənlərə peşə şəhadətnamələri verilir. 

Təşəbbüs özünü doğruldur
 Dövlət başçısının təşəbbüsü ilə cari ilin 

əvvəlindən reallaşdırılan “İşsizin dostu” 
proqramı çərçivəsində 40 minədək işsiz və 
işaxtaran şəxs haqqı ödənilən ictimai işlərə 
cəlb edilib. İşsiz və işaxtaran şəxslər proqram 
çərçivəsində ödənişli ictimai işlərə Dayanıqlı 
və Operativ Sosial Təminat Agentliyinin 
(DOST Agentliyinin) “DOST İş Mərkəzi” 
tərəfindən cəlb edilirlər. Onların hər biri 
ilə əmək müqaviləsi bağlanır. Bu da onla-
rın sosial sığorta sisteminin iştirakçısına 
çevrilməsinə, gələcək pensiya təminatları 
üçün fərdi hesablarında pensiya kapitalı 
formalaşdırmalarına imkan verib. Qeyd edək 
ki, 2019-cu ilin yanvar–sentyabr aylarında 
əmək müqavilələrinin sayı 126 min artaraq 
1 milyon 528 min 246 müqavilə təşkil edib. 
Müqavilələrinin 35 mini dövlət, 91 mini 
qeyri-dövlət sektorunda bağlanıb.  

 Həyata keçirilən işlərin sayını istənilən 
qədər artırmaq olar. Bütün bunlar dövlət 
başçısının nəzarəti, tapşırığı, imzaladığı 
sərəncamları ilə həyata keçirilən tədbirlərdir. 
Hər bir tədbir, icra edilən tapşırıq isə məhz 
Azərbaycan vətəndaşının daha yaxşı yaşama-
sına istiqamətlənib.

Zərifə BƏŞİRQIZI, 
“Xalq qəzeti”

Yeni uğurun mübarək, Azərbaycan!

1 noyabr 2019-cu il, cümə6
Bu konqres yeni, müasir texnologiyalar sahəsində 

dünya miqyasında ən mötəbər beynəlxalq tədbirdir. 
Bu tədbirin əhəmiyyətini sübut edən məqamlardan 
biri də odur ki, konqresin işində Amerikanın vitse-
prezidenti cənab Pens iştirak etmişdir. Növbəti kon-
qresin Azərbaycanda keçirilməsi haqqında qərarın 
dəstəklənməsi, əlbəttə ki, ölkəmizin siyasi nüfuzunun 
təzahürüdür, Azərbaycana olan inamın nəticəsidir.

İlham ƏLİYEV 
Azərbaycan Respublikasının Prezidenti

Bakıda keçiriləcək Beynəlxalq Astronavtika 
 Konqresi həm Beynəlxalq Astronavtika Federa-
siyası, həm bütün kosmik ictimaiyyət üçün, həm 
də Azərbaycan üçün çox əhəmiyyətli hadisəyə 
çevriləcək. Bütün kosmik ictimaiyyət üzvləri Bakıya 
gələcək və Azərbaycanın son illərdə kosmik sənayedə 
qazandığı bütün uğurları və ölkənin bu sahədəki 
gələcək  planları ilə tanış olacaq.

Kristian FAYTHİNGER 
Beynəlxalq Astronavtika Federasiyasının icraçı direktoru 

Əhalinin mütləq əksəriyyəti Azərbaycan rəhbərliyini, bizim 
apardığımız siyasəti birmənalı şəkildə dəstəkləyir. Əlbəttə ki, bu 
dəstək bizə güc verir, iradəmizi artırır və biz islahatlara daha 
da böyük həvəslə, daha da böyük imkanlarla meyil göstəririk, bu 
islahatları aparırıq. 

İlham ƏLİYEV 
Azərbaycan Respublikasının Prezidenti

İslahatların məqsədi vətəndaşların 
daha yaxşı yaşamasını təmin etməkdir


